
Annotatsiya: Ushbu maqolada transport tonnellarini loyihalashning umumiy 

qoidalari va ketma-ketligi haqida ma’lumotlar berilgan va tahlil natijalari keltirilgan. 

Annotation: This article provides information on the general rules and sequence of 

design of transport tunnels and presents the results of analysis. 

Transport maqsadlari, suv o„tkazish, shahar kommunal tizimlarini o„tkazish, ishlab 

chiqarish korxonalarini joylashtirish uchun mo„ljallangan, katta uzunlikka ega bo„lgan, 

gorizontal yoki qiya joylashgan  yer osti sun‟iy inshooti tonnel deb ataladi (1- rasm). 

 
1-rasm. Temir yo„l tonneli 

Tonnellar aloqa yo„llarida turli to„siqlarni oshib o„tish uchun yoki yer ostida 

ma‟lum bir qiyalikda yo„l trassasini davom ettirish uchun xizmat qiladi. 

Transport tonnellariga temir yo„l tonnellari, avtoyo„l tonnellari, kema qatnovi 

uchun mo„ljallangan tonnellar, metropolitenlarning piyodalar tonnellari, shuningdek 

ko„ndalang kesimi katta bo„lgan, bir necha  transport  turlari harakatlanadigan 

tonnellar kiradi. 

Transport tonnellarining klassifikatsiyasi ularning asosiga qo„yilgan vazifalar bilan 

belgilanadi. Tonnellar joylashishiga qarab tog„ tonnellari, suv osti tonnellari va turli 

vazifalarga ega bo„lgan shahar tonnelariga ajraladi. 

Qurilish usuliga ko„ra tonnellar ochiq va yopiq usulda qurilishi mumkin. Ochiq 

usulda oldindan qazilgan kotlovanga tonnel konstruksiyasi quriladi va bitkazilgandan 

so„ng bu konstruksiya grunt bilan ko„mib tashlanadi. Qurilishning yopiq usulini yoki 

tonnelni kavlab o„tishni tog„li va qalqonli usullarga ajratish mumkin. 

Tonnellar to„siqlarni aylanib o„tmasdan ularni kesib o„tishi tufayli qiyin geologik 

sharoitlarda aloqa yo„llarini trassalash imkoniyatini kengaytiradi. Yo„l trassasida 

uchraydigan to„siqlarni baland va konturli to„siqlarga ajratish mumkin. 

Baland to„siqlarga tog„ cho„qqilari, tepaliklar va suv ajratuvchi balandliklar kiradi. 

Temir yoki avtomobil yo„lini trassalashda uch yechim bo„lishi mumkin, ya‟ni tepalik 

to„sig„ini aylanib o„tish, yo„lni dovon tomonga ko„tarilishi uchun chuqurlikda davom 

ettirish va, nihoyat, bu baland to„siqning ikki tarafidagi qiyaliklarini birlashtirib 

turadigan tonnel qurish (2-rasm). 

 
2-rasm. Baland to„siqni o„tishda trassa variantlari 

To„siq aylanib o„tilganda yo„l ancha uzayadi, qiyaliklar kattaligi oshadi va shu 

sababdan temir yo„lning alohida uchastkalarida poyezd tortish kuchini bir necha barobar 

oshirishga to„g„ri keladi. Bu esa aloqa yo„lining ekspluatatsiya ko„rsatkichlarini 

pasayishiga olib kelishi mumkin. 

Agar trassa dovonni ochiq ravishda kesib o„tsa, bu holda yo„lning uzunligi 

kamayadi, lekin katta qiyaliklar qurishga extiyoj ko„payadi. Bu holda yo„lning yuqorida 

joylashgan qismlarini qor uyumlaridan, ko„chkilaridan va yer o„pirilishlaridan galereya 

va boshqa muhandislik inshootlari qurish yo„li bilan saqlashga to„g„ri keladi. 

Baland to„siqlarni tonnel orqali kesib o„tilganda yo„l uzunligi sezilarli darajada 

qisqaradi, qiyaliklar kichiklashadi va poyezdlarning yuk me‟yorlarini va tezliklarini 

oshirishga imkon tug„iladi. Bu esa ortiqcha ko„tarilishlarning va yo„l bosishlarning 

yo„qolishiga va aloqa yo„lining ekspluatatsion ko„rsatkichlarining yaxshilanishiga olib 

keladi. Boshqa tomondan, bunday tonnelni qurish, ayniqsa baland to„siqning etagida 

joylashgan va shu sababdan uzunligi katta bo„lgan tonnelni qurish, kapital 

xarajatlarning ancha ko„paytirilishiga olib keladi. Shu sababdan yo„l trassasini tanlash 

tonnelning turli variantlarini texnik-iqtisodiy tomondan bir-biriga taqqoslash   orqali 

amalga oshiriladi. Bunda aloqa yo„lining poyezd o„tkazish va yuk tashish qobiliyatini 

oshirishning xalq xo„jaligidagi ahamiyati hisobga olinadi. 

Konturli to„siqlarga zich qurilgan bino va inshootlar joylashgan, tuproq ko„chkilari 

va to„kilishlari bo„ladigan, qor to„planishlari va ko„chkilari ro„y beradigan, suv oqimlari 

va havzalari bor uchastkalar kiradi. Tuproq ko„chkilari va uyumlari yo„l ko„tarmasining 

muvozanatiga va vodiy bo„ylab yoki tog„ yonbag„irlari bo„ylab o„tgan yo„ldagi harakat 

xavfsizligiga xavf tug„diradi. Kuchsiz ko„chkilarda yo„lni strukturasi buzilmagan 

gruntlarga tayangan estakadalar orqali o„tkazish mumkin. Bu holda, estakada qurilishi 

paytida ko„chkilarga qarshi albatta tadbirlar ko„rilishi lozim bo„ladi. Kuchli ko„chkilar 

(5 metrdan katta) va yer osti suvlarining chuqur oqimlari bo„lgan taqdirda trassani 

ko„chki zonasidan tashqariga-tog„ massivining ichkarisiga o„tkazish eng to„g„ri yechim 

bo„lishi mumkin (3-rasm). 

 
 

3-rasm. Konturli to„siqdan o„tish variantlari: 

1 - qor to„planadigan tuman chegarasi; 2 - tonnel; 3 - ko„tarma 

 

Suv to„siqlarini kesib o„tishda ko„prik va tonneldan birini tanlash, ya‟ni to„siqni yo 

ostidan, yo ustidan kesib o„tish qarorini berish  kerak bo„ladi (4-rasm). Tonnel o„tishi 

ko„prik o„tishiga qaraganda quyidagi afzalliklarga ega: kema qatnovlariga xalaqit 

bermasligi, shamol ta‟siridan, muz ko„chishidan, to„lqinlardan saqlanganlik, o„zan keng 

bo„lganda va kemalarning gabariti baland bo„lganda o„tish uzunligining qisqaligi, aholi 

zich joylashgan joylarda o„tishga yaqinlashuvning qulayligi. 

 
4-rasm. Suv to‘sig‘ini kesib o‘tish variantlari 

Ammo tonnel qarori bir qator kamchiliklarga ega. Tonnel o„tuvida doimiy 

shamollatish zarurdir. Tonnelni qurish muddati, odatda, ko„prik qurish muddatiga 

qaraganda kattaroqdir. Bunga sabab esa tonnelni qurish ishlari tor maydonda, kam 

sonli zaboylarda olib boriladi, ya‟ni bir paytning o„zida inshootning bir necha yerida 

qurilish ishlari olib borila olmaydi. Tonnel o„tuvining qiymati ko„prik o„tuvining 

qiymatiga qaraganda yuqoriroq bo„ladi, chunki tonnelni qurishda ko„prik qurilishiga 

qaraganda ko„proq hajmdagi tuproq ishlari bajariladi. Lekin, shuni e‟tiborga olish 

kerakki, suv to„sig„ining kengligi ortishi bilan 1m ko„prikning qiymati ortib boradi, 1m 

tonnelning qiymati esa kamayib boradi. Bundan tashqari ko„prik balandligi ortishi bilan 

yaqinlashuv ko„tarmalari uchun bajariladigan tuproq ishlari hajmi ham ortadi. 

Sanab o„tilgan mulohazalarni e‟tiborga olib odatda tonnelning ko„chadan 

tashqaridagi varianti afzal ko„riladi (metropoliten, chuqurlikda joylashgan temir yo„l, 

chorrahalardagi avtomobil tonnellari va boshqalar). 

Ungur - yer qatlamidagi sun‟iy ravishda xosil qilingan bo„shliq bo„lib, u tonnelni 

joylashtirish yoki qurilishning boshqa yordamchi maqsadlari uchun mo„ljallangan. 

Ungur tog„ jinslaridan iborat bo„lgan massivning ichiga joylashadi va keyinchalik bu 

jinslar QMQ 2.06.05-98 bo„yicha grunt deb ataladi. Joylashishiga qarab ungurning 

gorizontal, qiya va vertikal turlari bo„lishi mumkin. 

Gorizontal yoki qiya ungur (5-rasm) ikki qismga, ya‟ni yuqorigi kungurali kalotta 

(2) va pastki shtrossa (1) larga bo„linadi va tepadan tom qismi (3) bilan, ostidan taglik (5) 

bilan va yonlaridan devorlar bilan chegaralanadi. Ungurning grunt kavlanayotgan uch 

qismi zaboy (4) deyiladi. Katta bo„lmagan tonnel ungurining to„la kesimini ochish uchun 

yoki boshqa maqsadlar uchun qo„llaniladigan ungur shtolnya (6) deb ataladi. 

Yer yuzasiga chiqish yo„li bo„lgan, yer osti ishlarini ta‟minlash uchun xizmat 

qiladigan va tonnelni shamollatishga mo„ljallangan vertikal ungurlar stvollar (6-rasm) 

deb ataladi. Stvolning (3) yuqorisi uning ustki qismi (2)  deb ataladi. Stvolning pastki 

qismida stvol yoni unguri (4) joylashadi. U stvolni yaqinlashuv shtolnyalari bilan 

birlashtirishga, transport va boshqa qurilmalarni joylashtirishga va suv yig„ish 

moslamalarini (5) o„rnatishga xizmat qiladi. 

Tonnelning obdelka deb ataladigan konstruksiyasi yuqorigi gumbaz (1), devorlar (2) 

va orqa gumbaz 3 lardan iborat bo„ladi (7-rasm). Tonnel mustahkam gruntlarda 

joylashgan hollarda yuqorigi gumbaz va devorlar, ba‟zi hollarda esa faqat birgina 

yuqorigi gumbazlar o„rnatish bilan kifoyalanadilar. 

 
5-rasm. Gorizontal ungur 

